
I. ATARIKOA

Txosten honen izenburua Euskal Dimentsioa Curriculumean da. Curriculumaren definizio ugari eman dira eta ez da gure asmoa definitzen hastea. Hemen, curriculumari buruz ari garenean, hezkuntza formalaren ibilbidea bideratzean oinarrizko puntu hauek jorratzea izan dugu xede: irizpideak eta egoera (gizabanakoen eta herrien hizkuntza eta kultur eskubideak; giza bilakaeraren egituraketa eta garapena; hezkuntzaren bidezko gizarteratze prozesua Euskal Herrian eta curriculumaren euskal dimentsioa garatzeko gaur egungo baldintzak), euskal dimentsioa curriculumean definitzeko oinarrizko norabideak (helburu orokorrak, edukiak eta euskararen eta beste hizkuntzen trataera), lorbideak (euskal dimentsioaren zehaztapena eta ofizialtasuna curriculumean; irakasleak euskal dimentsioaz jabetzeko prestatzea; ikasmaterialak eta material osagarria gauzatzea eta etengabeko ikerketa, ebaluazioa eta berrikuntza) eta proposamenak. Hezkuntzaren ibilbidea edo curriculuma ez da berdina izan, ezta izan behar ere, leku guztietan, leku bakoitzaren kultur ezaugarrien arabera desberdina baizik. Euskal dimentsioa, Euskal Herriko hezkuntza formala garatzeko hautatzen den ibilbide propioa edo espezifikoa litzateke.

II. IRIZPIDEAK ETA EGOERA

1.- Gizabanakoen eta herrien hizkuntza eta  kultur eskubideak

Belaunaldi batek hurrengoari hainbat ohitura eta ikusmolde, uste-sinesmen eta jokabide transmititzen dizkio. Hezkuntzari dagokio, hain zuzen, haur eta gazteengan halako egoera fisiko, intelektual eta moral jakin batzuk piztu eta garatzea, gizartean heldutasun-maila egokiarekin integratuak izan daitezen. Delors buru dela, UNESCOko Hezkuntzako Nazioarteko Batzordeak aurkeztutako informea jarraituz (1996:51), hezkuntzaren eginkizun nagusia, gizartekoitasunezko dimentsioan uztartuz, gizabanakoaren garapena bideratzea da. Hezkuntza, kulturen eta baloreen eramailea da, gizarteratzeko bidea eta egitasmo bateratua eraikitzeko gunea. Hezkuntzaren eginkizun hori bete ahal izatea oinarrizko giza eskubidea da. Horrela aitortzen du UNESCOren Hizkuntza Eskubideen Adierazpen Unibertsalak (1996, ekaina):

28. artikulua: Toda comunidad lingüística tiene derecho a una educación que permita a sus miembros adquirir un conocimiento profundo de su patrimonio cultural (historia y geografía, literatura y otras manifestaciones de la propia cultura), así como el máximo dominio posible de cualquier otra cultura que deseen conocer.

Bestetik, hala dio UNESCOren Batzar Orokorraren 31. bilkuran (2001-11-2an), kultur aniztasunari buruz egindako Adierazpenen Unibertsalean: 

1. artikulua: La diversidad cultural, patrimonio común de la humanidad

(...) la diversidad cultural es, para el género humano, tan necesaria como la diversidad biológica para los organismos vivos. En este sentido, constituye el patrimonio común de la humanidad y debe ser reconocida y consolidada en beneficio de las generaciones presentes y futuras.

4. artikulua: Los derechos humanos, garantes de la diversidad cultural

La defensa de la diversidad cultural es un imperativo ético, inseparable del respeto de la dignidad de la persona humana. Ella supone el compromiso de respetar los derechos humanos y las libertades fundamentales, en particular los derechos de las personas que pertenecen a las minorías y los de los pueblos autóctonos.

5. artikulua: Los derechos culturales, marco propicio de la diversidad cultural

Los derechos culturales son parte integrante de los derechos humanos, que son universales, indisociables e interdependientes (...) Toda persona debe, así, poder expresarse, crear y difundir sus obras en la lengua que desee y en particular en su lengua materna, toda persona tiene derecho a una educación y una formación de calidad que respete plenamente su identidad cultural.

2.- Giza bilakaeraren egituraketa eta garapena

Giza bilakaeraren egituraketa eta garapen prozesuak ez dira testuingururik gabeko hutsean gertatzen, kultur eta historia testuinguru jakin baten barruan baizik, hau da, testuinguru horren bitartekotzaz, gizakiak egiten dituen jardueren bidez  hain zuzen ere (Vygotsky, Luria, Geertz, Bruner, Cole, Engeström, etab.)

Ikasgaien konkrezio soziohistorikoa eta egunerokotasunaren hurbiltasuna dira, ikuspegi soziologiko zein psikopedagogikotik, euskal nortasun-ezaugarriei bertako curriculumean leku ohargarria eskaintzeko oinarri edo printzipio sendoak. Gertaerak eta izakiak, prozedurak eta giza jardunaren emariak azaltzeko orduan, bertako errealitateari leku garrantzitsua aitortzera jo behar du irakaskuntzako sistemak, anomia hutsaren osinean galduko ez bada. Adibide xume bat jartzeko, Europako Berpizkundea hezurmamituago eta biziago, jatorrago eta zehatzago esplika liteke Berpizkunde-garaiko hainbat euskal erreferente integratuz: Etxepareren edo Leizarragaren kultur ekarriak osatu eta aberastu egin dezake, ez kamustu eta itxuragabetu, Berpizkundea Europan zer izan zen. Bestalde, hurbiltasunak edozein ikasgai bere testuinguruan azaltzea eskatzen du, edukiei esanahi jakina txertatzea, ezagutu dugunaren eta gauza berriak ikasteko jasotzen dugun informazioaren artean funtsezko harremanak eratzea.

3.- Hezkuntzaren bidezko gizarteratze prozesua Euskal Herrian

Transmisio soziokulturala ez da inoiz erabatekoa izaten: gizarte tradizionalean eta are gehiago bizi garen mendean eta mundualde honetan bizi garelarik, bereziki, sozio-kulturazko konfigurazio desberdinen  aldi bereko presentzia eta elkar ernaltzea ukaezina da.

Etxea eta familia, auzoa eta lagunartea, gazte-jendearen bizigiro hurbila izan dira, mende luzez, sozio-kulturazko transmisio-lanaren gune nagusiak: hor ikasten zuen haurrak gurasoen hizkuntza, hor jabetzen zen gaztea helduen maitasun-beldurrez, ikuspegi eta ohiturez, kantu eta dantzez, bertso eta kontakizunez, urtaroen ospakizun eta gizarteko tratu-harremanez. Lanbideak eta jan-edanek hor zuten beren ikasgunea, janzkerak eta jolas-jokoek bezala. Hor euskalduntzen zen gaztea, zentzu soziokulturalaren dimentsio nagusian. 

Bestelakoak, halakorik suertatzen zenean, gero etortzen ziren: eskolaz, profesioz, herrien arteko harremanez eta abar. Geroko ezaugarri horiek nekez ezabatzen zuten, ordea, inkulturazio nagusi horren eragina. Nolanahi ere, Euskal Herriak Erdi Aroan eta Aro Modernoan zehar ez baitzuen bere hezkuntza-sare koherente eta osorik izan eta eskolatzea, orobat, kristau-dotrinaren ikasbidean izan ezik, erdaraz egin baitzen, euskarak orduan behe-mailako gizarte-zereginak bete izanak  bere eragin erabakigarria izango du ondoko mendeetan.
Gauzak asko aldatuko dira, ordea, azken bi mende hauetan. Aro Garaikidean, bereziki XIX. mendetik aurrera, Europako Estatuek beren hezkuntza-sistema nazionalak eraikiko dituztenean, hizkuntzaren transmisioa gehienbat familiatik eskolara pasatzen baita, ondorioz euskarak gehiengoaren hizkuntza izateari utziko dio eta, estatu-zentralismotik ezarritako lege noiz murriztaileak noiz zapaltzaileak direla bide, erdaren asimilazio bizkor eta bortitza luzaz jasanez etorriko da. 

Aro Garaikideko gizarte berri honek, industrializatu, hiritartu eta informatizatzen joan den neurrian, erdal faktore soziopolitiko eta kultural indartsuagoen eragin sendoagoa jaso edo jasan du eta, ondorioz, gazte-jendeak ere bere konfigurazio kulturalean osagai edo geruza diferenteak hartu eta barneratu ditu. Egia da, dena den, euskal nortasun-ezaugarri soziokulturalen habia eta harrobia, hauspoa eta iturburua etxe-familiek eta auzo-lagunarteek osatzen dutela orain ere, neurri on batean. Etxe-giroaren indar-neurri hori ahultzen eta gesaltzen joan da, ordea, eta beste zenbait gizarte-erakundek indar handiagoa hartu dute belaunez belauneko jarraibide soziokulturalean. Eskolatuen kopurua arras txikia zen garai haietan, bistakoa denez, hizkuntzaren gurasoengandiko transmisioak nekez huts egin zezakeen, euskararekin gertatu bezala. 

Bestalde, mundu zabalean, lehen bezala orain, kulturen eta hizkuntzen arteko ukipena gizarte-fenomeno orokorra izan da, baina informazioaren eta komunikazioen iraultza emanez datorren  globalizazio-aro honetan batez ere, gero eta handiagoa gertatzen ari da elkarren arteko eragina eta, ondorioz, nagusiak ahulagoa irensteko arriskua ere handitzen doa. 

Curriculumaren edukiarekin gertatzen den bezala, kultur eta hizkuntz aniztasunen esparruan ere asimilazio-prozesuak gertatzen dira. Gu euskaldunok, neurri batean edo bestean, kultur ondare desberdinen oinordeko eta dimentsio diferenteetako agente soziokulturalen partaide gara eta egoera horretan bizi gara banan-banako euskaldunok, zein guztiok biltzen gaituen Euskal Herria. Gure batasun soziokulturala, mende luzeetako bizi-jardunean oratua, ez da gotorleku itxia. Hango eta hemengo eraginen ondorio da aitzitik, ezer izatekotan, eta aniztasunezko eragin horien oihartzuna ondo bekokian iltzaturik daramagu herri gisa: hori dela eta, leku eta giro batzuetan bizi-indar sendoa ageri du gaur euskaldungoak; beste batzuetan, aldiz, erdal erasan gogorra jasan du eta euskaltasun-ezaugarriak ahuldurik ditu; beste zenbait kasutan, azkenik, ia oinatz hutsaletara mugatua dago behinolako bere euskaltasun ukaezin hura. 

Hori guztia da Euskal Herria. Idazki honetan euskal nortasun-ezaugarrien jarraipen- eta transmisio-lanaz hitz egiterakoan, horri guztiari eutsi nahi zaio eta, ahal den neurrian, bere oraingo egoera hobetzen ahaleginak egingo dira.

4.- Curriculumaren euskal dimentsioa garatzeko gaur egungo baldintzak

Curriculuma, gizarte-eraikuntza den aldetik, gizarteko indar-korrelazioen arabera lortzen den negoziazio eta proposamenen emaitza da, izan. Hezkuntza-ezagutzaren hautaketa, antolaketa eta banaketa ulertu ahal izateko, gizartean boterea duten taldeek elkarrekin duten harremana hartu behar da abiapuntutzat, talde boteretsuak baitira curriculumaren edukia _baliozko ezagutza gisa hartzen den hura, alegia_, zertzen dutenak. Diziplinen arteko mugak, edo horien unibertsaltasuna, orokortasuna eta transmisio-beharra zuzen eta agerikotzat hartzen badira ere, esan behar da ez direla askotan  horrela, artifizialak eta arbitrarioak baizik, Young, Bernstein, Bourdieu eta beste hainbaten ikerketek erakusten duten bezala. Curriculumak berekin darama kultur arbitrarietatearen zigilua, gizarte-eraikuntza den aldetik ezarria datorkiona.

Azken bi hamarkada hauetan zehar, Espainiako Autonomien Estatuaren barruan, Euskal Autonomi Erkidegoak eta Nafarroak (Ipar Euskal Herriaren egoera besterik da), bakoitzak bere administrazio-esparruan eta lekuan lekuko moduan, beren aginpidea eskuratu dutenez geroztik, haurren eta gazteen irakaskuntzako edukiak parte ohargarri batean bertan zehazteko aukera legala eskuratu da. Aukera legal hori leku batean baino gehiagotan zehazturik dago. Euskal Autonomi Estatutuak (1979), 6. artikuluan, bi hizkuntzak _euskara eta gaztelania_ ezagutu eta erabiltzeko eskubidea aldarrikatzen du eta Euskararen Erabilpena Arauzkotzeko Oinarrizko Legeak (1982), berriz, hezkuntza elebidunari ematen bide irakaskuntzan. Euskal Eskola Publikoaren 1/1993ko Legeak, bestalde, herri-ikastetxeen printzipio nagusiak eta helburuak zehazten dituen 1. atalburuan, 3. ataleko h) pasartean, honela dio hitzez hitz: Euskal Herriko kide direnez ikasleek duten kultura-nortasuna mamitzen laguntzea, ikasleak beren geografiazko, gizarte-ekonomiazko eta kulturazko ingurunean errotzea bultzatuz. 

Curriculum-diseinu guztiak, diseinu zehatz-itxienetik hasi eta zabal-malgueneraino, gobernuko botere politikoaren eskubide eta eginbehar izan ohi dira, berak finkatzen baititu legez. Gizartearen luze-zabaleko kultur moldaeran oihartzun nabarmena izan ohi du, gehienetan, erabaki horrek. Estatuak zehazten du, hain zuzen, hurrengo belaunaldiei eskola bidez (era jaso/formalizatu batean, hortaz) transmititu nahi zaien kultur ondarearen oinarri-oinarrizko osaera zein den. LOGSEk (1990) 4.2. artikuluan eta LOCEk (2002) 8.2 artikuluan dakarrenez, gobernu zentralak finkatzen du oinarrizko gaien % 55 beren hizkuntza ofiziala duten komunitateetan. Hezkuntza-sistema, alde horretatik, gizartearen nondik norakoa finkatzeko hobetsi den kultur ereduaren indargarri, balio-emaile eta zabaltzaile da. 

Arestian esandakoaren harian, gogoratu behar da zerbait ezarria dela curriculumaren edukia, are gehiago, kasu honetan bezala, euskal irakaskuntzari buruzko aginpideak gobernu zentralak eta autonomikoak banatuta dauzkatenean. Hemendik dator, hain zuzen, euskal nortasun-ezaugarriek bertako curriculum-diseinuetan zer-nolako lekua eta garrantzia izan behar duten aztertzea, lehen aipatutako portzentaje hori gogoan izanda, azken batean, euskal irakaskuntzari buruzkoa muga horren barruan planteatzen baita. Hezkuntza, Unibertsitate eta Ikerketa Sailaren mandatua zuzen bete asmoz, honako irizpideok planteatu nahi dira hemen goiko galdera horri erantzun egoki bat ematen saiatzeko.

Bada estatuen mugak gaindituz gero eta indar handiagoa hartzen ari den eta euskal curriculuma baldintzatzen duen gunea: Europako Batasunarena hain zuzen ere. Europako Batasuna eraikitzeko ardatz nagusia ekonomia izan da, eta jarraitzen du izaten, baina Maastrich-eko (1993) eta Amsterdam-go (1999) Itunak izenpetuz geroztik, eta bereziki, Lisboako bilkuraren (2000) ondoren, hezkuntzaren esparrua indar berezia hartzen ari da.  Horren lekuko da Europako Kontseiluak eta Komisioak onartutako “Europako hezkuntza eta prestakuntza sistemen helburu zehatzak” izeneko txostena (2002). Curriculumaren europar  eta euskal dimentsioen arteko uztarketa ezinbestekoa da.

III.EUSKAL DIMENTSIOA CURRICULUMEAN DEFINITZEKO OINARRIZKO NORABIDEAK
1.- Helburu orokorrak

Jacques Delorsen zuzendaritzapean Nazioarteko Batzordeak UNESCOri egindako Hezkuntza altxor ezkutua txostenean (1996: 105) esaten denari jarraituz, euskal curriculumak, beste edonongo curriculumaren antzera, hezkuntza-ezagutzaren lau zutabe hauei erantzun behar die:

Bizitza osoan zehar iraungo duen hezkuntzak lau zutabeok ditu oinarri: ezagutzen ikastea, egiten ikastea, elkarrekin bizitzen ikastea, izaten ikastea.

-Ezagutzen ikastea, behar besteko kultura orokor, zabala eta gai gutxi batzuetan ezagutzak sakontzeko aukera bateratuz. Horrek, gainera, ikasten ikastea eskatzen du, bizitza osoan zehar iraungo duen hezkuntzak eskaintzen dituen aukerez baliatzeko.

-Egiten ikastea, eta ez bakarrik kalifikazio profesionala eskuratzeko, baizik eta gizabanakoa egoera askori aurre egiten eta taldean lan egiten trebatuko duen gaitasuna eskuratzeko. Baina baita  gazteei eta nerabeei eskaintzen zaizkien gizarte edo lan-esperientzia desberdinen markoan egitea ere, bai naturaltasunez testuinguru sozial edo nazionalarengatik, bai formalki txandaketan oinarritutako irakaskuntzaren garapenari esker.

-Elkarrekin bizitzen ikastea, bestea ulertzea eta elkarren mendekotasunaren hautematea garatuz –egitasmo komunak burutu eta gatazkak aztertzeko trebatu-, pluralismoa, elkar ulertzea eta bake baloreak errespetatuz.

-Izaten ikastea, norberaren pertsonalitatea hobeto azal dadin eta gero  eta autonomia, iritzia izateko eta ardura pertsonaleko ahalmen handiagoarekin aritzeko gai izateko. Horretarako, hezkuntzan ez dira gutxietsi behar gizaki bakoitzaren ahalmenak: oroimena, arrazoiketa, zentzu estetikoa, gaitasun fisikoak, komunikatzeko gaitasunak...
Curriculumeko arlo eta ikasmaila guztietan landu beharrekoak dira hor goian agertzen diren lau zutabe horiek; hezkuntzak, ez bakarrik ezagutzak jasotzea, gauzak egiten, batera bizitzen eta norberak autonomiaz jokatzen ikastea ere inplikatzen baitu. Jarreren lanketak hezkuntza iraunkorrean duen garrantzia nabarmentzeak badu bere izateko arrazoia. Estatuen Europa honetan, Euskal Herria bezalako nazioek beren kokagune naturala izango badute, latz saiatu beharko da batasunean desberdintasuna ikusten eta, berdin alderantziz ere, desberdintasunean batasuna bilatzen, gu bezalakoak ez diren besteen nortasuna errespetatzen. Euskal curriculumak bere kokagunetzat aldarrikatzen duen Europa Batuak, hain zuzen, berdintasunezko harremanetan tinkatu beharko lituzke bere zimentarriak. Izan ere, kulturen, hizkuntzen eta pentsaeren arteko etengabeko trukaketa, bestelakotasuna onartuz eta beretuz bakarrik gertatzen baita aberasgarri. 

Orokorrak diren norabide hauek herri bakoitzean egokitzen jakin behar da garaian-garaiko gizarte-baldintzak kontutan hartuta; eta hauxe da hain zuzen ere, diskurtso pedagogikoaren egiteko nagusietako bat, euskal curriculumean oinarrizko lekua hartzen duena.

2.- Edukiak

Euskal Herriak oro har, eta bere nortasun-ezaugarri soziokulturalek bereziki, aipamen esplizitua behar dute Autonomi Elkarkidegoko curriculum-diseinuan. Esplizitaziorik eza, edo ezaugarri horiek bigarren mailakoak baliran zokoratzea, euskal irakaskuntzaren onerako ez da, jokabide honek, gertatzez, kultura nagusiaren alde eta euskarazkoaren aurka joatea inplikatuko bailuke. 

Egia da Euskal Herria bere osoan eta Autonomi Erkidegoa bere administrazio-esparru mugatuan ez datozela bat. Zazpi probintzietara zabaltzen den erreferente soziohistoriko eta etnokulturalaz definitu izan da Euskal Herria, mendez mende. Aski da mende joanetako euskal idazleen aipamen esplizituak (Axularrena, adibidez) gogoratzea edo, are errazago, lehengo eta oraingo euskaldun-jendeak bere buruari behin eta berriro zer definizio-hedadura eman izan dion begiratzea. Hori bezain egia da, halaber, maila politiko-administratiboan gaur egun indarrean dugun egituraketa besterik dela: Euskal Autonomi Erkidegoa batean, Nafarroako Foru Komunitatea bestean eta Ipar Euskal Herria Frantziaren esparruan. Euskal Herri osoaren eta administrazio-esparru beregainen artean dagoen zatiketa politiko eta geografiko hori hor dago eta, beraz, errealitate hau ezin da ukatu. Baina gizarte-errealitateak, gizakien obra diren heinean, aldagarriak dira. Pedagogiaren egiteko nagusia, hain zuzen, gizarte-egitura hertsatzaile edota, lekuan lekuko kasuen arabera, zapaltzaileen eraldaketan parte hartuko duten ikasle aktibo eta kritikoak prestatzea da, gizarte zuzenago baten eraikuntzan egile historikoak izan daitezen eta beren nortasun pertsonala eta zibikoa askatasunean osa dezaten.

Garrantzitsua da, beraz, irakaskuntza bidez gure izanaren eta egungo egoerari buruzko ikuspegi desberdinak errespetuz eta xehetasunez azaltzea. Euskal Autonomi Erkidegoak badu bere lekua curriculum-sailean, bai bere osaera soziokulturalean eta bai indarrean dagoen eramolde politiko-administratiboan, beti ere legez finkatutako mugen barruan. Baina, aldi berean, ezingo da ahaztu Euskal Herria bere izatean errealitate adina dela egitasmo eta, ondorioz, hezkuntzak erantzukizun handia duela etorkizunaren eraikuntzan. Errakuntza larria izango litzateke curriculumaren xedea nagusiki ikasleak lan-mundurako prestatzean datzala pentsatzea eta aurrekontuak gehienbat horretan xahutzea, hori bezain garrantzitsua izan baita, John Deweyren demokrazia liberalaren tradiziotik hasita, eskolak guztientzako heziketa berdintzailea, garatzailea eta integratzailea sustatu eta bermatzea. Ikuspegi honek bere alde du etikan _bereziki, zuzentasunean_ oinarritzen den diskurtso pedagogikoa. 

Euskal Herrian, beste edonon bezala, eskola eta gizartea elkarri eragiten ari dira. Eskolari ezin zaio eskatu gizarte-arazoak konpontzea, ezta ere horien aurrean, erakunde neutroa bailitzan agertuz, pasibotasunez edo arduragabekeriaz jokatzea. 

Euskal curriculumaren edukia mailaz maila eta urtez urte zehazteak, hasteko, ikasgaien eta jakintza-sailen oinarritzat Euskal Herria bere nortasun-ezaugarri guztiekin hartzea eskatuko luke, eta hortik abiatuz, ikasleentzako hezkuntza-ezagutza esanguratsuenak era globalizatu batean antolatzea. Edozein herritako eskoletan egiten den bezala, hemen ere, inguru hurbiletik abiatuta, ikasle bakoitzari bere ezagutza-sarea eraikitzen lagundu beharko litzaioke. Partikularretik unibertsalerako jauzi hau, eta ez alderantzizkoa, prozedura egokia izan liteke ikasgaien azalpenerako. 

Curriculumaren edukia ikasgaien aldetik begiratzen bada, jakintza-gai konkretuekin egingo dugu topo. Jakintza-gaiok, orokorrean, izaera unibertsala dutenak dira, giza espezieak bere ibilbide luze eta etengabean sortu eta metatu dituen kultur ondareak, gizateri osoari dagozkionak eta, beraz, guztien aberasgarri izan beharko luketenak. Jakintzen esparruan ezagutzak areagotuz doaz nola giza eta gizarte-zientzien hala enpiriko-teknikoen mailan eta prozesu honek ez du bukaerarik izango jakintsuen komunitateak ikertzen jarraituko duen bitartean. Besteak beste, hezkuntza formalari dagokio belaunaldi berrikoei jakintza horien transmisioa egitea.

Jakintza-gai horiek sailkatzeko irizpideak eta metodoak, bat baino gehiago dira. Agian, ezagunena eta mundu akademikoan erabiliena, UNESCOrena da. Honek, zientzien arabera, Giza Zientziak, Gizarte-Zientziak, Zientzia Zehatzak, Zientzia Biologikoak eta Zientzia Teknologikoak bereizten ditu. Gaien arabera, berriz, zerrenda askoz luzeagoa da, hor sartzen baitira, besteak beste, honako hauek: Matematikak, Astronomia eta Astrofisika, Fisika, Kimika, Biologia, Lur eta Espazioaren Zientziak, Nekazaritza, Medikuntza, Teknologia, Antropologia, Demografia, Ekonomia, Geografia, Historia, Zuzenbidea, Hizkuntzalaritza, Pedagogia, Zientzia Politikoak, Psikologia, Arte Ederrak eta Letrak, Soziologia, Filosofia. Guztiok izaera unibertsala dutenak dira eta guztiek, Logikaren edo Matematiken kasuetan izan ezik, beren oinarria errealitate enpirikoan dute, errealitate hori azaldu edo interpretatzea dute xede. Jakintzok, bada, unibertsalak dira azken emaitzetan, baina errealitate konkretuan dute beren abiapuntua. Horregatik, hor aipatu diren gai horiek testuinguru jakin eta desberdinetan aplikatzen direnean, hots, partikularretik orokortzeko prozesua burutzen denean, espezifikotasunez janzten dira. Ikasgai horiek, ekarpen unibertsalak diren aldetik han-hemengo curriculumetan agertzen badira ere, herrialde bakoitzean izaera espezifikoa hartzen dute. Gizarte-fenomeno beraren desberdintzeak esparru partikularreko dimentsio espazio-tenporaletan gauzatzen dira. Hurbileko errealitatea miatzetik hasteak, lehen aipatutako abantaila metodologikoaz gain, epistemologikoa ere badu, aztertzen den gizarte-fenomenoa _edozein_ beste espezifikotasunean ezagutzea ahalbidetzen baitu. 

Euskal Herriaren nortasun etnoterritorial eta kulturalekin zerikusirik gehien edo harremanik agerikoena Hizkuntzalaritza eta Literaturak, Geografia eta Historiak, edo, zentzu zabalago batean, Antropologiak dutela uste izan da, eta horiei ezarri izan zaie aurretik euskal marka. Ez da harritzekoa, bada,  ikasgai horiek izan badira gehienbat landu direnak orain arteko euskal curriculumean. Berez, ordea, jakintza horiek bezain beste dira euskal beste guztiak ere, beren konkrezioa Euskal Herrian duten heinean. Euskarak presente egon behar luke ikasgai horietan guztietan. Estatuek diseinatuetako curriculumetan beren hizkuntza nazionala presente bakarra den bezala. Curriculumak oro, zehaztu eta esplizitatzen direnean, orduan bihurtzen dira nazionalak, edo estatu-nazio bati dagozkionak: aleman curriculuma, frantses curriculuma, espainiar curriculuma; agian, ez luzaro, europar curriculuma. 

Horregatik, euskal curriculumean osoki sartu beharrekoak dira maila akademikoan lantzen diren jakintza-gai horiek guztiak. Zein neurritan eta nola? Curriculum-diseinua eratzen duen botereari dagokio bere antolaketa egitea. Orain arte, Estatu bakoitzak berea antolatu du, baina aurrerantzean, litekeena da Europa Batuak curriculum-eredu bakar eta homologatua aurkeztea eta komeniko litzateke EAEko hezkuntza-arduradunek prozesu horretan parte hartzea, euskal curriculumak bere espezifikotasuna izan dezan. Hala gertatuko balitz, beste baten zati izan gabe, osoki bere baitakoa izango litzateke. 

Curriculumaren muin pedagogikoa ezagutza kognitiboekin berdintzen baldin bada ere eguneroko praktikan, atarikoan aurreratu bezala, hemen bereziki azpimarratu beharrekoa da curriculumean bete-betean sartzen direla hertsiki kognoszitiboak ez diren alderdiak ere, hala nola jarrerak, balioak, norbere nortasunarekin eta erantzukizun zibikoarekin zerikusi zuzena dutenak.

Curriculuma eskolan gauzatzeko orduan, alabaina, kontuan izango dira, ez bakarrik edukien transmisiorako egokienak diren argibide pedagogikoak eta prozedura didaktikoak, baita ikasgeletako elkarrekintzen ezagutzarako beharrezkoak diren ekarpen mikrosoziologiko eta etnografikoak ere. Horrela eginez gero, curriculumaren alderdi biak –agerikoa eta ezkutukoa- agerian geratuko dira. 

3.- Euskararen eta beste hizkuntzen trataera

Hizkuntza curriculumaren ardatza da. Era berezi eta funtsezko batez ezaugarritzen du curriculuma hizkuntzak. Eta are gehiago egin beharko luke, euskara bezala arriskuan dagoen hizkuntza denean, eta eskolaren helburu nagusienetako bat, mendeetan zokoratuak izan diren hizkuntza eta kultura berreskuratzea denean. 

Euskara, ondorioz, hizkuntza bera ikasgai denean zein gainerako ikasgai guztietan behar du izan landua eta garatua _jakina, irakasteredu elebidunak hartarako aukera ematen duten heinean_. Eskolatzeak eskola-hizkuntza normalizatzea baitakar, esparru honetan, hainbat ikasgaitan, euskarazko terminologia eta hizkuntz moldeak eraikitzen ari gara edo oso eraiki berriak ditugu. Eskola-gaietako euskararen ahozko nahiz idatzizko formak, esamoldeak, testuerak, erabilera jarraitu eta zainduaren behar gorrian daude. Hala-holako itzulpenak, esaldiak edo ortografiaren zuzentasun soilak ez ditu betetzen eskolan eta gainerakoetan hizkuntza landuari eskaintzen zaizkion betebeharrak. Eta normalizatu gabeko hizkuntza erabiltzeak dakarren eginkizun hau _euskal dimentsioaz curriculumean ari garenean_, bereziki zaindu behar litzateke.

Euskara lantzerakoan, bestalde, erabilerak behar du izan ardatza. Eskolan ohikoak diren gramatikak, lexikoak eta ortografiak erabileraren mende egon behar dute. Komunikazio balio zehatza duen eta kokatua den hizkuntza egintzei, hots, idatzizko nahiz ahozko testuei lotua egon behar du gramatikak, eta ez bere baitan justifikatzen diren ariketa formal eta testuingururik gabeko eginkizun gisara moldatua. 

EAEko eskola-curriculuma hezkuntza elebidunean oinarritua dagoenez, bertan euskara eta gaztelania, gehi atzerriko hizkuntzak irakasten eta erabiltzen dira, ikastetxe bakoitzean finkatuta dagoen ereduaren arabera. Egindako ahalegin guztiak gutxi izango dira euskarak eta beste hizkuntzek trataera bateratua eta elkar osagarria izan dezaten, beti ere, hizkuntzarik ahulena, gizartean bezala eskolan ere, euskara dela kontuan hartuta. Horregatik, euskarazko irakaskuntzak eta euskararenak arreta handiz eta modu berezi batez zaindua beharko luke izan, Euskararen Erabilpena Arauzkotzeko Oinarrizko Legeak (1982) dakarrena bete dadin, horko 17. atalean esaten baita ikasleek bi hizkuntza ofizialak -gaztelania zein euskara- menderatuta bukatu behar dituztela beren obligaziozko ikasketak. 

Literaturari dagokionean, hainbat zehaztasun egin beharko lirateke. Euskal Literaturak, hizkuntzaren kultur ekarpenik landuenak, ahozko zein idatziak, nekez lortu duen lekua zaindu behar luke euskal curriculumean; ahaztu gabe ordea, literaturaren irakastearen helburu nagusia hizkuntzaz gozatzea dela, irakurzaletasuna piztea, eta ez azterketak gainditzeko zenbait izen eta data buruz ikastea. Erdarazko literaturak ere, jakina behar du bere lekua euskal dimentsioa curriculumean lantzeko. Zaindu behar litzateke Euskal Herrikoa den erdal literatura ere, azken batean, bertako kultur emaitza delako. Nolanahi ere, edozein ikasgai azaltzerakoan euskara landu beharra dago eta honekin adierazi nahi duguna, honako hau da: era guztietako testu sozialak behar dutela lekua, ez  literaturazkoak bakarrik. Euskarak duen normalizazio egoerak bereziki justifikatuko lituzke prentsa, zientzia eta pentsamenduaren dibulgazio testuak nahiz bestelakoak eskolan lekua izan dezaten; eta ez idatzizkoak bakarrik, ahozkoak nahiz teknologia berrien bidezkoak ere. 

IV.LORBIDEAK

Hasteko eta behin, arestian aipatu guztia lorbidean jartzeko, ezinbestekoa da egokia den metodologia eta ebaluaketa diseinatzea. 

Aurreko ataletan esandakoa lagungarri gerta liteke, bere sotilean ere, gure eskola-munduak euskal dimentsioari harrera zabal eta zuzenagoa egiten saiatzeko. Oinarrizko  irizpide horiek zentzuzko  garapena behar dute, ordea, asmo ederretatik ganorazko emaitzetara pasa nahi bada.

Lau urrats dira, funtsean, urratu beharrekoak, garapen hori lor dadin:

1. Euskal dimentsioaren zehaztapena eta ofizialtasuna curriculumean.

2. Irakasleak euskal dimentsioaz jabetzeko prestatzea.

3. Ikasmaterialak eta material osagarriak gauzatzea.

4. Euskal dimentsioa curriculumean. Etengabeko ikerketa, ebaluazioa eta berrikuntza.

1.- Euskal dimentsioaren zehaztapena eta ofizialtasuna curriculumean
Curriculumaren euskal dimentsioaren zabalkundea bideratu ahal izateko ezinbestekoa den lehen pausua, euskal curriculuma zehaztea da eta horri arauzko erabaki-indarra ematea da. Aurreneko urrats hau eman gabe ondorengoak ez dute ez oinarririk ezta sendotasunik ere. Nekez bidera daiteke euskal dimentsioa irakasleen hasierako eta etengabeko prestakuntza planetan baldin eta aurretik hori egiteko arauzko erabakirik ez badago; eta nekez susta daiteke premia hori, balio ofiziala izango duten titulurik eskaini ezean. Nekez aurki daiteke heldulekurik euskal dimentsioa jasotzen duten ikasmaterialak bermatzeko eta ez dutenak baztertzeko, baldin eta erabaki hori hartzerakoan oinarrizko arau ofizialik ez badago.

Euskal dimentsioa curriculumean garaian garaiko indar politikoen menpe uzteak ordea baditu bere arriskuak, baldin eta ikastetxeetan goitik behera euskal dimentsio hori curriculumean indarrean jarri behar duten irakasle, guraso, ikasle eta gizarteko beste indarrek erabaki horretan benetan parte hartzen eta onartzen ez badute. Curriculumaren balioa eta zilegitasuna bermatzeko aginte politiko demokratikoaren onarpena beharrezkoa da, baina are gehiago indarrean jarriko dutenena. 

Era berean, alferrik da euskal dimentsioaren definizioa, zehaztapena, ofizialtasuna eta nahi hainbateko zoko-miaketak egitea, lan horren fruitua asmo-azalpen hutsezko arauetan geldituko bada. Beren ukaezinezko abantailekin ere ez dira, ordea, inondik inora aski. Jarraian aipatzen ditugun bestelako zabalkunde-bideak behar dira lorbidean jartzeko.

2.- Irakasleak euskal dimentsioaz jabetzeko prestatzea

Eremu honen lorbidearen lehen urratsa, irakasleen hasierako eta  etengabeko prestakuntzan datza. Euskal dimentsioaren definizioa hutsean gera daiteke, asmo-azalpen hutsetan, ez bada zehazten eta irakasleen prestakuntzan edo irakaskuntzan darabiltzagun baliabideetan txertatzen. Era berean honen gaineko ikerketa eta ebaluazioa burutzea funtsezkoa da, curriculumaren egokitasuna eta berrikuntza bermatu nahi badira.

Irakaslea da curriculuma zehazten duena ikasgelan. Ezin ahaztuko dugu berea dela gelako irakaskuntza zehatzaren erantzukizuna, berak prestatu, berak garatu, berak materialak aukeratu eta behar denean sortuko dituela. Horrez gain, ebaluazioa ere bete egin behar du; zein ikastetxeak berak, eskatzen dizkion gainontzekoak. Egoera honen aurrean garrantzi handikoa da Euskal Herriari buruzko edukiak irakasleen prestakuntzan lekua izatea.

Funtsezkoa da beraz, euskal dimentsioa ikasleengana helaraziko badugu, irakasleak pausoz pauso horretaz jabearaztea. Horretarako maila guztietako irakasleengana heltzea garrantzizkoa da:


-Hasierako prestakuntzaren bidez: Maisu-maistrak eta lizentziatuak


-Etengabeko prestakuntzaren bidez: Garatu, Irale...

Irakasle eskoletan burutu daitekeen hasierako prestakuntzan, ordea, ikasle diren askok, oraindik orain erdaraz betetzen ditu bere maisu-maistra ikasketak. Euskaraz ikasten dutenek ere, ez dute euren ikasketa plangintzetan, curriculumaren aspektu hauetan landu eta sakontzeko gai edo diziplina askorik. Maisu-maistrak prestatzeko plangintza osoaren berraztertzea lagungarria izan daiteke dauden beharrizanak argitzeko. Euskal dimentsioari buruzko edukien gaineko beharrizanak, alegia.

Maisu-maistren prestakuntzan ari den irakasleriak -ez dakielako edo ez duelako horren beharrizanik ikusten-, ez du testuinguratzen irakasten duen diziplina. Prestakuntza horretan ari direnengana heltzea funtsezkoa ikusten dugu, beraz, euren gaietan, era batera edo bestera, testuinguru hurbilarekiko lotura irakastea nahi bada. Gai edo diziplina guztietan agertu behar litzateke euskal dimentsio espezifikoa, bakoitzari dagokion eran eta neurrian, ikaslea eta inguruaren arteko lotura eraiki edo garatu nahi bada.

Gainera, gaitasun pedagogikoa lortzeko diren espezialitateetako lizentziatuek, izan beharko lituzkete ikasgaiak curriculumaren euskal dimentsioa lantzera zuzendutakoak. Kontutan izan, lizentziaturako ikasketetan ez dutela ezer landu curriculumaren euskal dimentsioaren gainean -nahiz eta horietariko lizentziatura batzutan ere beharko lukeen lekua-. Irakasle ariko diren guztiek -matematika, geologia, fisika, kimika, ekonomia, arkitektura eta abarretan-, euren gaiek Euskal Herriarekiko zer eta nolako lotura duten ezagutzea ezinbestekoa da, ikasleei lotura hori transmititzea nahi bada behintzat. 

Irakaskuntzan dabiltzanak euren hasierako prestakuntzan ez dute honetariko eduki askorik jaso, ez modu sistematikoan. Etengabeko prestakuntzaren barruko programak irakasleei euskal dimentsioa curriculumean helarazteko erabil genitzake. GARATU; IRALE... edozein programaz balia gaitezke curriculumeko gaiak Euskal Herriarekiko duten lotura argitzeko. Horrela, irakasle hauek euren diziplinetan transmitituko diete ikasleei ingurune hurbilarekiko atxikimendua. 

Eskolako gaiak inguruarekiko erlazioan lantzen direnean, beste tankera bateko adierazgarritasuna dute ikaslearentzat, funtzionaltasunean ere asko irabazi duelako, eta bizi den lekuak aparteko balioa bereganatzen duelako.

3.- Ikasmaterialak eta material osagarriak gauzatzea

Irakasleak funtsezko katebegiak dira, jakina, euskal dimentsioaren lorbide-lanean. Ez dira, ordea, bakarrak. Ikasmaterialen prestakuntza eta eskolaratzea ere, ezin utzizko zeregina da. Ikasmaterialik gabeko irakaskuntza pentsaezina litzateke; bitarteko horiek gabe nekez irakats dezake irakasleak. Beren esku daude sarritan, ezinezkoa baita gelarako material guztiak sortzea. Garrantzi hori areagotu egiten da gure hizkuntzaren normaltze prozesu honetan, zeren, orain arte gertatu den bezala, ikasmaterialak izango baitira –hein handi batetan- normaltze horri, irakaskuntza alorrean, itxura emango dioten erreferentziak.

Mundu hori ere ez dago biluzik, pauso asko eman baita bereziki azken berrogei urteotan. Baina kezkabideak ere asko eta sendoak dira. Gai honetaz egin diren azterketetan argi ikusten da, adibidez, curriculumaren euskal dimentsioaren adierazle diren euskal lurraldearen muga geografikoari eta deiturari buruz, euskararen eta euskal kulturaren trataerari buruz, historiari eta gizarte antolamenduari buruz, kanpoko argitaletxeek eta bertakoek oso trataera desberdinak dituztela. Gauza jakina da, bestetik, kanpoko argitaletxeen artean badirela gaztelaniazko originalaren itzulpen soila diren euskaraz plazaratutako hainbat testuliburu. Bertako argitaletxeen ikasmaterialetan ere, nahiz eta euskal dimentsioaren isla askoz ere handiagoa izan, Espainiako curriculum ofiziala da erreferentzi nagusia eta ez dute euskal dimentsioa bermatzen curriculumean. Zer leku dagokie itzulpenei, eta zein alorretan komeni da sorkuntza-lanari erabateko lehentasuna ematea? Nola eratu  behar da ikasmaterialen eduki-azterketa? Galdera hauek erantzuteko orduan laguntza handikoa izango da curriculumaren euskal dimentsioari buruz hartzen den arauzko erabakia. 

Curriculum ofizialean oinarrituz egiten diren ikasmaterialak eta testuliburuak eragin handiko lanabesak  dira euskal dimentsioa indarrean jartzeko, baina ez bakarrak. Horietaz gainera beharrezkoak dira baita ere: 

a) kontsulta liburuak, hau da, era sistematikoan eta ordenatuan oinarrizko jakintza unibertsala eta lekukoa bilduko dituen entziklopedia gisako ikasmaterialak, eta maiztasun handiz kontsultarako erabiltzen diren liburuak  

b) gai monografikoak, hau da euskal dimentsioko jakintza sail jakin baten inguruan sakontzeko bidea emango duena.

1991ko ekainaren 7an Euskararen Aholku Batzordearen Osoko Bilkuran onartutako Euskararen Normalkuntza Irakaskuntzan txostenean ikasmaterialei buruz esandakoak, gaurkotasun osoa du. Txosten honetan, etorkizuneko bideen artean (5.14),  argitarapen politika aipatzen da:

“Ildo honetatik, orain arte baino askoz ere gehiago zaindu behar litzateke argitalpen politika, merkatuaren lege soilean utziz gero, ikas material gehienak euskal kultur erreferentziarik gabeko itzulpen hutsak izan baitaitezke. Aitzitik, lehenago esan bezala, euskarak eta euskal kulturak behar lukete izan eskolako programazio osoaren ardatz nagusienetakoa”

4.- Euskal dimentsioa curriculumean.  Etengabeko ikerketa, ebaluazioa eta berrikuntza

Curriculumaren zehaztapenean egiten den hautaketa beti izango da gai konplexua eta korapilatsua. Zer irakatsi behar den zehazten denean, erantzun desberdinak jaso ditzaketen irteeren artean bat hautatzen da: zer-nolako gizabanakoaren eredua nahi dugu?, jaso dugun ondare kultural zabalaren eta etengabe eraberritzen ari denaren artetik zein da etorkizunean irauteko ontzat ematen duguna? Etorkizunerako, zer-nolako balio, gizarte eta herri-mota amesten dugu?, etab. Horrelako eta egin daitezkeen antzeko beste galderek ez dute erantzun bakarra, ugariak baizik. Curriculumaren hautaketa ez da beraz inoiz erantzun bakarreko arrazionaltasun zientifikoan oinarritzen, giza-ekintzetako arrazionaltasun praktikoan eta politikoan baizik. Bestetik, gaurko gizartea etengabe aldatzen doa  eta, era berean, ezaupideak etengabe berritzen eta aldatzen doaz. Curriculumaren hautaketa berez konplexua izanik, batetik, eta iraupen laburrekoa, bestetik, horren etengabeko berrikuntza eta egokitzapena guztiz beharrezkoa izango da. 

Curriculumaren euskal dimentsioaren zehaztapenaren, irakasleen hasiera eta etengabeko prestakuntzarako plangintzen eta plazaratzen diren ikasmaterialen balioa ezagutzeko eta hobetzeko,  beharrezkoa izango da, era berean, funtzio horiek beteko dituen ikerketa eta ebaluazio zerbitzua eratzea.

Zabalkunde-lanok (curriculum-gaien zehaztapena eta ofizialtasuna, irakasleen prestakuntza, ikasmaterialgintza eta etengabeko ikerketa, ebaluazioa eta berrikuntza) lehentasun osoa behar dute hemendik aurrera, eskoletako curriculum-gaietan euskal dimentsioa zuzen eta oparo txertatuko bada.

V. PROPOSAMENAK


Lorbideen atalean agertzen dena laburtuz, honela formulatuko genituzke proposamen gisara han esandakoak jarraiki:

1.Ikasgaiak oro curriculumean txertatzeko batzorde berezi bat hautatuko da, mailaz maila eta urtez urte ikasgai bakoitzaren sailkapena egin dezan, helburuak, edukiak  eta ebaluaketarako irizpideak zehaztasunez mugatuz.

2.Testuliburuetan ikasgaiak oro, Euskal Herriko testuingurutik abiatuta, sail guztietan landuak izan daitezen, argitaletxeentzako irizpide zehatzak markatuko dira eta horiek betearaziak izan daitezen kontrolatzeko bitartekoak jartzea komeniko da. 

3.Euskarak eskolako ikasgai guztietan presente egon behar duenez, Administrazioek irakasleentzat interesgarriak izan litezkeen euskarazko liburuak sustatuko dituzte, ez bakarrik fikziozkoak edo literaturazkoak, baita –eta bereziki-, jakintza-gai baten inguruan egindako dibulgaziozko saiakerak ere, unibertsitatean sartu aurretik euskarazko prosa akademikoan trebatuta joan daitezen.

4.Hezkuntza elebidunaren barruan, ikasle erdaldunen euskalduntzea, eta euskal dimentsioaz jabetzea gehienbat  irakasleen esku daudenez gero, horien prestakuntzan eta hizkuntza gaitasunean arreta berezia jarriko da eta eskura leudekeen bitarteko guztiak erabiliko dira irakasleak oro ahalik eta lehenen euskaldun trebatuak izan daitezen eta, orobat, EAEko ikastetxe guztietako irakasleria gurasoen eske sozialari erantzuteko prest egon dadin. Erabat arrazoizkoa da, eta ekonomikoa, Irakasle-Eskolak eta Irakaskuntzarako Gaitze Ikastaroak barrutik euskalduntzea, nola irakasleak hala ikasle potentzialak, hauei, matrikulatzerakoan, euskara jakitea eskatuz. 

5.Etengabeko ikerketa eta ebaluazio zerbitzua

1
1
2

